
শেষৰ হাতৰ সঞ্জীৱনী মণি লই।

অৰ্জ্জুনৰ পাশে কৃষ্ণ চাপিলন্ত গই॥৫৫৫








সঞ্জীৱনী মণিৰ স্পৰ্শত বৃষকেতু, অৰ্জ্জুন আৰু

আন আন বীৰসকলৰ জীৱনলাভ








হৰিৰ প্ৰসাদে সঞ্জীৱনী মণি লই।

ধনঞ্জয় সখিক যে জীয়ায়োক গই॥

অনন্তে বোলন্তে শুনা জীয়াইবাব হেতু।

প্ৰথমে জীয়াইবা কৰ্ণসুত বৃষকেতু॥৫৫৬

পাচে অৰ্জ্জুনক জীয়াইবাহা মণি ধৰি।

হৃদয়ত মণিগোট দিলন্ত শ্ৰীহৰি॥

মণি পাইয়া উঠিয়া বসিলা কৰ্ণসুত।

কৃষ্ণ কৃষ্ণ বুলি মুণ্ডে চেঞ্চাৱে বহুত॥৫৫৭

থাক বব্ৰুবাহ আজি কৈক লাগি যাস।

হেন শুনি মাধৱে যে তুলিলন্ত হাস॥

মাধৱক দেখি পাচে নমিলেক মাথে।

দোষ ক্ষেমি তুষ্ট হোৱা জগতৰ নাথে॥৫৫৮

কৰ্ণসুত বৃষকেতু উঠিলন্ত যেবে।

অৰ্জ্জুনৰো হিয়ে হৰি মণি দিলা তেবে।

মণি পাই ধনঞ্জয় উঠিলন্ত বসি।

দেখি সৰ্ব্বজনৰ যে মনত হৰিষি॥৫৫৯

শেষৰাজা ভীমসেন আৰু বনমালী।

সবেয়ো ধৰিলা অৰ্জ্জুনক আঙ্কোৱালি।

